Улсын Их Хурлын 2017 оны намрын ээлжит чуулганы Байгаль орчин, 

хүнс, хөдөө аж ахуйн болон Төсвийн байнгын хороодын 2018 

оны 01 дүгээр сарын 05-ны өдөр /Баасан гараг/-ийн хамтарсан 

хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 37 гишүүнээс 20 гишүүн ирж 54,1 хувийн ирцтэйгээр 17 цаг 05 минутад “Их Эзэн Чингис хаан” танхимд эхлэв.


Чөлөөтэй: Ц.Гарамжав, Д.Мурат, Ж.Мөнхбат, Д.Оюунхорол, Я.Содбаатар, Ж.Эрдэнэбат;


Эмнэлгийн чөлөөтэй: Ч.Улаан; 
Тасалсан: Х.Болорчулуун, Б.Наранхүү, З.Нарантуяа, Г.Мөнхцэцэг, Г.Солтан, Ж.Энхбаяр, С.Эрдэнэ.

Хэлэлцэх асуудалтай холбогдуулан Улсын Их Хурлын гишүүн Д.Тэрбишдагва санал хэлэв.
Нэг. Агаарын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулиудын төсөл /анхны хэлэлцүүлэг/
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Сангийн дэд сайд Х.Булгантуяа, Гаалийн ерөнхий газрын дэд дарга Н.Батхишиг, Сангийн яамны Төсвийн бодлого, төлөвлөлтийн газрын дарга Ж.Ганбат, Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, мөн яамны Хуулийн хэлтсийн дарга Ч.Раднаабазар, Ногоон хөгжлийн бодлого төлөвлөлтийн газрын дарга Т.Булган, Эрчим хүчний яамны Бодлогын хэрэгжилтийг зохицуулах газрын дарга Б.Насантогтох, мөн яамны Хөрөнгө оруулалтын хэлтсийн дарга Б.Сугар, Нийслэлийн Засаг даргын Тамгын газрын Бодлого, төлөвлөлтийн хэлтсийн дарга Г.Өлзийбаяр, Нийслэлийн Агаарын бохирдлыг бууруулах газрын дарга Х.Гальмбек, Байгаль орчин, аялал жуулчлалын яамны Орчны бохирдлыг бууруулах үндэсний хорооны ажлын ахлах мэргэжилтэн Л.Гүнбилэг, мөн яамны Хүрээлэн буй орчин, байгалийн нөөцийн удирдлагын газрын мэргэжилтэн А.Цээпил нар оролцов.

Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, Байгаль орчин, хүнс, хөдөө аж ахуйн байнгын хорооны ажлын албаны зөвлөх М.Үнэнбат, референт Ц.Рэнцэнтогтох нар байлцав.

1.Агаарын тухай хуульд нэмэлт, өөрчлөлт оруулах тухай хуулийн төсөл

Улсын Их Хурлын гишүүн Д.Тогтохсүрэн Агаарын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь батлах горимын санал гаргав.

Л.Элдэв-Очир: -Улсын Их Хурлын гишүүн Д.Тогтохсүрэнгийн гаргасан Агаарын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь батлах гэсэн горимын саналыг дэмжье гэсэн санал хураалт явуулъя.

Зөвшөөрсөн

16

Татгалзсан

4

Бүгд


20

80,0 хувийн саналаар горимын санал дэмжигдлээ.

Агаарын тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанаар оруулж батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

14

Татгалзсан

6

Бүгд


20

70,0 хувийн саналаар санал дэмжигдлээ.

Улсын Их Хурлын гишүүн Н.Цэрэнбат, Д.Тогтохсүрэн, Н.Амарзаяа, Ц.Даваасүрэн, Д.Тэрбишдагва нар санал хэлэв.
Улсын Их Хурлын гишүүн Д.Тогтохсүрэн горимын саналаа татаж авав.
Л.Элдэв-Очир: 1.Төслийн 3 дугаар зүйлийг дор дурдсанаар өөрчлөн найруулах:
“3 дугаар зүйл.Энэ хуулийг 2019 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

12

Татгалзсан

8

Бүгд


20

60,0 хувийн саналаар санал дэмжигдлээ.

2.Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл
Улсын Их Хурлын гишүүн Д.Тэрбишдагва санал хэлэв.
Л.Элдэв-Очир: -1.Улсын Их Хурлын гишүүн Н.Амарзаяагийн гаргасан, төслийн 12.2.9-д уул уурхайн орчны бохирдлыг арилгах, хүн амд үзүүлж буй сөрөг нөлөөллөөс урьдчилан сэргийлэхэд шаардлагатай зардлыг санхүүжүүлэх, дэмжлэг үзүүлэх гэсэн саналыг дэмжье гэсэн санал хураалт явуулъя.
Улсын Их Хурлын гишүүн Н.Амарзаяа тайлбар хийв. 
Зөвшөөрсөн

12

Татгалзсан

8

Бүгд


20

60,0 хувийн саналаар санал дэмжигдлээ.

2.Улсын Их Хурлын гишүүн Д.Тэрбишдагвын гаргасан, төслийн 2 дугаар зүйлийг доор дурдсанаар өөрчлөн найруулах:
“2 дугаар зүйл. Энэ хуулийг 2019 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

14

Татгалзсан

6

Бүгд


20

70,0 хувийн саналаар санал дэмжигдлээ.

3.Улсын Их Хурлын гишүүн Б.Саранчимэгийн гаргасан, Засгийн газрын тусгай сангийн тухай хуулийн төслийн 26 дугаар зүйлийн 26.3 дахь хэсгийн “6.4.10” гэсний дараа “6.4.24” гэж нэмэх гэсэн санал нь хууль санаачлагчаас өргөн мэдүүлсэн төсөлд хөндөгдөөгүй тул санал хураалт явагдаагүй болно.
3.Агаарын бохирдлын төлбөрийн тухай хуульд өөрчлөлт оруулах тухай хуулийн төсөл
Л.Элдэв-Очир: -1.Улсын Их Хурлын гишүүн Д.Тэрбишдагва, Д.Тогтохсүрэн, Г.Тэмүүлэн, Б.Саранчимэг, Б.Баттөмөр нарын гаргасан, төслийн 2 дугаар зүйлийг хасах гэсэн саналыг дэмжье гэсэн санал хураалт явуулъя.
Улсын Их Хурлын гишүүн Д.Тогтохсүрэн үг хэлж, Байгаль орчин, аялал жуулчлалын сайд Н.Цэрэнбат тайлбар хийв. 
Зөвшөөрсөн

14

Татгалзсан

6

Бүгд


20

70,0 хувийн саналаар санал дэмжигдлээ.

2.Улсын Их Хурлын гишүүн Д.Тэрбишдагвын гаргасан, төслийн 3 дугаар зүйлийг доор дурдсанаар өөрчлөн найруулах:
“3 дугаар зүйл. Энэ хуулийг 2019 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

6

Татгалзсан

14

Бүгд


20

30,0 хувийн саналаар санал дэмжигдсэнгүй.

Дээрхи санал хураалтыг хүчингүй болгоё гэсэн санал хураалт явуулъя.

Зөвшөөрсөн

16

Татгалзсан

4

Бүгд


20

80,0 хувийн саналаар санал дэмжигдлээ.

2.Төслийн 3 дугаар зүйлийг доор дурдсанаар өөрчлөн найруулах:
“3 дугаар зүйл. Энэ хуулийг 2019 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн дахин санал хураалт явуулъя.

Зөвшөөрсөн

16

Татгалзсан

4

Бүгд


20

80,0 хувийн саналаар санал дэмжигдлээ.

4. Гаалийн албан татвараас чөлөөлөх тухай хуулийн төсөл

Л.Элдэв-Очир: 1.Улсын Их Хурлын гишүүн Д.Тогтохсүрэн, Б.Баттөмөр, Г.Тэмүүлэн, Б.Саранчимэг, Д.Тэрбишдагва нарын гаргасан, төслийн татвараас чөлөөлөх бараанаас агаарын тоосонцор шүүх амны хаалт гэснийг хасах гэсэн саналыг дэмжье гэсэн санал хураалт явуулъя.
Улсын Их Хурлын гишүүн Ц.Даваасүрэн, Д.Тогтохсүрэн, Г.Тэмүүлэн, Д.Тэрбишдагва нар санал хэлж, Сангийн дэд сайд Х.Булгантуяа, Байгаль орчин, аялал жуулчлалын сайд Н.Цэрэнбат нар тайлбар хийв.
Зөвшөөрсөн

16

Татгалзсан

4

Бүгд


20

80,0 хувийн саналаар санал дэмжигдлээ.
2.Улсын Их Хурлын гишүүн Б.Чойжилсүрэнгийн гаргасан, төслийн 3 дугаар зүйлийг доор дурдсанаар өөрчлөн найруулах:

“3 дугаар зүйл. Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

5

Татгалзсан

15

Бүгд


20

25,0 хувийн саналаар санал дэмжигдсэнгүй.

Улсын Их Хурлын гишүүн Ц.Даваасүрэн санал хэлэв.
Л.Элдэв-Очир: -3.Улсын Их Хурлын гишүүн Н.Цэрэнбатын гаргасан, “3 дугаар зүйл. 2018 оны 01 дүгээр сарын 20-ны өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

15

Татгалзсан

5

Бүгд


20

75,0 хувийн саналаар санал дэмжигдлээ.

5.Нэмэгдсэн өртгийн албан татвараас чөлөөлөх тухай хуулийн төсөл
Л.Элдэв-Очир: -1.Улсын Их Хурлын гишүүн Д.Тогтохсүрэн, Б.Баттөмөр, Г.Тэмүүлэн, Б.Саранчимэг, Д.Тэрбишдагва нарын гаргасан, төслийн чөлөөлөх бараанаас агаарын тоосонцор шүүх амны хаалт гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн

13

Татгалзсан

7

Бүгд


20

65,0 хувийн саналаар санал дэмжигдлээ.

2.Улсын Их Хурлын гишүүн Б.Чойжилсүрэнгийн гаргасан, “3 дугаар зүйл. Энэ хуулийг 2019 оны 01 дүгээр сарын 01-ний өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

2

Татгалзсан

18

Бүгд


20

10,0 хувийн саналаар санал дэмжигдсэнгүй.

Улсын Их Хурлын гишүүн Н.Цэрэнбатын гаргасан, “3 дугаар зүйл. 2018 оны 01 дүгээр сарын 20-ны өдрөөс дагаж мөрдөнө.” гэсэн саналыг дэмжье гэсэн санал хураалт явуулъя.

Зөвшөөрсөн

14

Татгалзсан

5

Бүгд


19

78,9 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Саранчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 57 минут үргэлжилж ирвэл зохих 37 гишүүнээс 20 гишүүн ирж 54,1 хувийн ирцтэйгээр 17 цаг 54 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН

ХОРООНЫ ДАРГА  Б.ЧОЙЖИЛСҮРЭН

БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН 

ХОРООНЫ ДАРГА  Л.ЭЛДЭВ-ОЧИР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ 
Б.БАТГЭРЭЛ

    УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ БАЙГАЛЬ   ОРЧИН, ХҮНС, ХӨДӨӨ АЖ АХУЙН БАЙНГЫН ХОРОО, ТӨСВИЙН БАЙНГЫН ХОРООДЫН 2018 ОНЫ 01 ДҮГЭЭР САРЫН 05-НЫ ӨДРИЙН ХАМТАРСАН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Л.Элдэв-Очир: -Эрхэм гишүүдийн оройн амгаланг айлтгая. Байнгын хорооны хамтарсан хурлын ирц 37 байхаас 20 гишүүн ирж 54,1 хувийн ирцтэй болсон тул хурлыг нээж байна.

Хэлэлцэх асуудлыг та нөхдөд танилцуулъя. Хэлэлцэх асуудал Агаарын тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Агаарын бохирдлын төлбөрийн тухай хуульд өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төслүүдийн анхны хэлэлцүүлэг.

Хэлэлцэх асуудалтай холбогдуулж саналтай гишүүн байна уу?

Тэрбишдагва гишүүн.

Д.Тэрбишдагва: -Баярлалаа. Өглөө хэлэлцэх эсэх асуудал дээр гишүүд нэлээн маргасан л даа. Тэгээд Байнгын хорооны даргынхаа саналыг хүндэтгээд, хоёрдугаарт дэгийнхээ хуульд тулгуурлаад иж бүрнээр нь хэлэлцээд хэлэлцэх эсэхээ шийдчихье гэж хэлсэн. Өнөөдрийн Их Хурал дээр ч гэсэн, өглөөний Байнгын хорооны хурал дээр ч гэсэн энэ хуулиудыг нь, тухайлбал Агаарын бохирдлын сангийн тухай хууль гарч явж байх ёстой гэсэн байр суурьтай байгаа юм. Тэгэхгүй гаалийн албан татвар, нэмэгдсэн өртгийн албан татвараас чөлөөлөөд баахан макс оруулж ирэх юм бол энэ яг Улаанбаатар хотод ногоон уут тараагаад баахан ярианд орсон доо. Тэрэн шиг л юм болно шүү. 

Тийм учраас энэ хууль дээр өглөөнийхөө хэлэлцэх эсэхийг ч бид бүгдээрээ хүндэтгээд олуулаа шийдсэн. Тогтохсүрэн гишүүн өглөө санал гаргаад байсан. Агаарын бохирдлын сангийн тухай, тэрийг нь авч байгаад бусдыг нь татгалзчихмаар байна гэсэн. Энэ тус тусад нь хэлэлцэхэд зарчмын санал гараад явах юм. Ерөнхийдөө би гишүүдэд өглөөний хурлын явц ямархуу явлаа, одоо цаашдаа энийг анхаарна биз дээ гэж сануулаад хэлчихье гэж бодсон юм. Баярлалаа.

Л.Элдэв-Очир: -Тэрбишдагва гишүүнд баярлалаа. Өглөө бид нар хэлэлцэх эсэх асуудлыг багцаар нь шийдчихсэн. Өнөөдөр, одоо бол анхны хэлэлцүүлгээр тухайн таван хуультай холбоотой тус тусад нь асуудлыг хэлэлцэж зарчмын зөрүүтэй саналуудаар санал хураах байгаа. Энэ хууль маань өөрөө 2018 оны 1 сарын 4-ний өдөр нэн яаралтай журмаар өргөн мэдүүлсэн байгаа. Сүүлийн үед бид нар яг энэ утаатай холбоотой асуудлаар нэлээд хэлэлцүүлгүүд хийж байгаа. Яаралтай гэсэн горимоор орж ирсэн учраас энэ асуудлууд маань шуурхайлаад явагдаад байгаа юм.
Одоогийн хэлэлцүүлэг дээр мэдээж гишүүд хуулийг тус тусад нь зарчмын зөрүүтэй санал гаргах, хэлэлцүүлэгт асуулт асуух, үг хэлэх асуудлууд бүгд нээлттэй. Энэ дээрээ яах вэ гэхээр өглөө ярьсныхаа дагуу бид нар өөрчлөлт оруулахыг нь оруулаад зарим зүйл заалтыг хасахыг, зарим хуулийг татах зэрэг асуудал бол хэлэлцэх нь нээлттэй байгаа юм. Тэгээд яаралтай горимоор орж ирсэн. 
Ер нь Их Хурлын даргын санаа бол энэ хуулиа нэн яаралтай, болж өгвөл өнөөдөртөө эцсийн хэлэлцүүлэгт өгчихвөл яасан юм бэ гэсэн ийм яаралтай байдлыг сануулж байгаа. Тийм болохоор гишүүдээс хэрвээ зарчмын зөрүүтэй санал гарахгүй бол эцсийн хэлэлцүүлэгт шууд анхны санал хураалтаар санал хураагаад явуулчих ийм боломжтой юм. Ярьж байгаа асуудалд бол өглөө бид нар нийтэд нь багцаар нь ярьсан боловч тухайн хууль болгон дээр нь бас гишүүд асуулт асуугаад хариулт аваад саналаа хэлчихсэн учраас одоо бид нарын ярих асуудал бол дахиад л давтагдаад нэлээн яригдах байх. Тийм болохоор эцсийн хэлэлцүүлэг дээр шууд оруулчих ийм боломж бас байгаа юм. Тэгээд хурлыг үргэлжлүүлье.

Эхний хууль. Агаарын тухай хуульд нэмэлт, өөрчлөлт оруулах тухай хуулийн төсөлтэй холбогдуулан зарчмын зөрүүтэй санал гаргасан гишүүд байгаа. Санал шинээр гаргаж тайлбарлан үг хэлэх гишүүд байна уу? Нэрсээ өгнө үү. Одоо эхний хуулийг эхлээд явж байгаа юм. Агаарын тухай хуульд нэмэлт, өөрчлөлт оруулах тухай хуулиа хэлэлцээд явах. Зарчмын зөрүүтэй санал гаргасан гишүүн байхгүй байна. Шинээр гаргаж тайлбар хийх гишүүн байхгүй байна.
Тийм учраас анхны хэлэлцүүлгээр батлахаар Тогтохсүрэн гишүүн.
Д.Тогтохсүрэн: -Агаарын тухай хуульд нэмэлт, өөрчлөлт оруулах тухай хууль дээр зарчмын зөрүүтэй санал гараагүй учраас энэ хуулийн төслийг анхны хэлэлцүүлгээр нь баталъя гэсэн ийм саналтай байгаа юм.
Л.Элдэв-Очир: -Баярлалаа. Тэгэхээр Агаарын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь баталъя гэсэн Тогтохсүрэн гишүүний горимын саналаар санал хураая. Гишүүд саналаа өгнө үү.

Горимын саналыг дэмжээд 20 гишүүн санал хураалтад оролцсоноос 16 гишүүн санал өгч 80 хувийн саналаар уг асуудал дэмжигдлээ.
Агаарын тухай хуульд нэмэлт, өөрчлөлт оруулах тухай хуулийн төслөө баталъя гэсэн томьёоллоор санал хураая.
20 гишүүн санал хураалтад оролцсоноос 14 гишүүн санал өгч 70 хувийн саналаар уг асуудал дэмжигдлээ.

Цэрэнбат гишүүн саяын батлагдсан хуультай холбогдуулан хугацааны хувьд санал хэлье гэж байна.
Цэрэнбат гишүүний микрофоныг өгье.

Н.Цэрэнбат: -Сая Байнгын хорооноос асуусан, албан ёсоор протоколд тэмдэглүүлж. Өчигдөр би хэлсэн юм. Энэ хууль Агаарын тухай болон Агаарын бохирдлын эсрэг сангийн тухай хууль, Төсвийн тухай хууль, эдгээртэй холбогдуулаад 2019 оны 1 сарын 1-ээс мөрдөгдөж явах гэдгийг албан ёсоор хэлэх ёстой юм байна. Ердийн горимоор. Энэ дээр сангийн нэр томьёо орчихсон байгаа юм.
Л.Элдэв-Очир: -Тогтохсүрэн гишүүн.
Д.Тогтохсүрэн: -Төсвийн хууль ийм байхгүй юу, би саналаа хэлье. Агаарын тухай хуулийг нь би ердийн журмаар хэрэгжихээр батлаад явах хэрэгтэй болов уу гэж бодоод байгаа юм. Наана нь зохион байгуулалтын их олон ажил байгаа юм. Сангаа байгуулах, Ерөнхий сайдын дэргэд удирдах зөвлөлөө байгуулах, аймаг, нийслэл болон сум, дүүргийн Засаг даргын дэргэд мэргэжлийн албатай байгуулах гээд зохион байгуулалтын олон ажилтай байгаа байхгүй юу. Энийгээ бол ердийн журмаараа хэрэгжээд явбал яасан юм бэ гэж бодож байгаа юм. Гол хууль чинь Засгийн газрын тусгай сангийн тухай хууль байхгүй юу. Засгийн газрын тусгай сангийн тухай хуульд нэмэлт, өөрчлөлт оруулах тухай хуулиа харин хэрэгжих хугацаа нь 2019 оны 1 сарын 1-ээс болж байгаа юм. Энэ дээр чинь нөгөө төлбөрөө төвлөрүүлэх нь 100 хувь Агаарын бохирдлын эсрэг сан байхгүй юу. Тэгэхээр би энэ хуулийг 2019 оны 1 сарын 1-ээс гээд, Агаарын тухай хуулиа ердийн журмаараа явбал яасан юм бэ гэсэн ийм саналтай байгаа байхгүй юу.

Хөрөнгө төвлөрүүлэх ажил нь 2019 оноосоо байхгүй юу. Сангаа наана байгуулаад явах нь болно гэж би бодож байгаа байхгүй юу. Ингэхгүй бол энэ Агаарын тухай хууль яаралтай журмаар хэлэлцсэний хэрэг байхгүй шүү дээ, Цэрэнбат сайд аа. Яаралтай журмаар хэлэлцээд өдөр шөнөгүй суугаад хэлэлцэх хэрэг байхгүй шүү дээ. 2019 оноос хэрэгжих юм бол? Агаарын тухай хуулийг би хугацааг нь ердийн журмаараа явах ёстой. Засгийн газрын тусгай сангийн тухай хууль нь бол харин 2019 оноос явах ёстой гэсэн ийм л байр суурьтай байгаа юм. Тэгээд манай Тамгын газрын хуулийн хэлтсийнхэн бас тайлбар хэлэх болов уу гэж бодож байгаа юм.

Л.Элдэв-Очир: -Амарзаяа гишүүн.

Н.Амарзаяа: -Дэгийн тухай хуулиараа тухайн төсвийн жилийн хууль батлагдсаны ар талд төсвийн орлого нэмэгдэх эсхүл зарлага буурах тохиолдолд дараа оноосоо эхэлж мөрдөхөөр дэгтэй байгаа байхгүй юу. Гэтэл яг энэ Агаарын тухай хуульд нэмэлт, өөрчлөлт оруулах хууль дээр нь сангаа байгуулаад сангийн өөрийнх нь орлого нь Агаарын бохирдлын төлбөрийн 100 хувь, тэгээд бусад орлого гээд байж байгаа байхгүй юу. Тэгэхээр Засгийн газрын тусгай сангийн тухай хуулиа 2019 оны 1 сарын 1 гээд, сая Тогтохсүрэн гишүүний саналтай санал нэг. Агаарын тухай хуульд нэмэлт, өөрчлөлт оруулах энэ асуудлаа ердийн горимоор батлагдсан өдрөөр шийдээд явах нь зөв гэж бодож байгаа юм.

Яагаад гэхээр агаарын бохирдлын төлбөрийн орлогын 100 хувийг юунд зарцуулах шийдвэр нь гарчихсан. Энэ орлогоос илүү өөр эх үүсвэр. Нөгөө талаар бусад орлого гэдэг эх үүсвэр нь гадаад, дотоодын зээл тусламж, тухайн агаарыг бохирдуулах энэ үйл ажиллагааны эсрэг зохион байгуулж байгаа аймаг, нийслэлийн Засаг даргын аливаа үйл ажиллагаанд хөрөнгө санхүү зайлшгүй шаардлагатай байна л даа. Тэгэхээр энэ зохион байгуулалтын ажил орон тооны бус зөвлөл байгуулах гээд. Тэгээд аймаг, нийслэлийн Засаг дарга хамтран оролцож Монгол Улсын хэмжээний нийт нутаг дэвсгэр, засаг захиргааны нэгжийн асуудал хамааралтай байгаа учраас урьдчилсан бэлтгэл ажлыг хийх нь зөв болов уу гэж ингэж харж байгаа юм. Тийм болохоор ердийн горимоор баталсан нь зөв гэж.

Л.Элдэв-Очир: -Даваасүрэн гишүүн.

Ц.Даваасүрэн: -Хуулийн асуудал байгаа гэдгийг бид бүгд мэдэж байгаа шүү дээ. Тэгэхээр энэ дээр ингээд яагаад урьдчилж оруулж байгаа юм бэ гэдэг асуудал ярьж байгаа. Зөв. Яагаад гэвэл бас хууль батлагдчихаад 1 сарын 1-ээс хэрэгжих бэлтгэл ажлыг хангуулах гээд тэгээд байгаа байхгйү юу. Гэхдээ энэ дээр нэг төвөг байгаа юм. Хэрэв тэр албуудыг нь байгуулна гэвэл Төсвийн тухай хуультайгаа зөрчилдөж эхэлчих гээд байгаа байхгүй юу. Нэмэлт төсөв гарч ирнэ, нэмэлт орлогын асуудал яригдаад эхэлнэ. Одоо шийдэх ёстой юм нь юу байна вэ гэвэл хуулиа ердийн журмаар ирэх оны 1 сарын 1-ээс батлаад явчихъя. Тэгээд хуулиа хэрэгжих бэлтгэл ажлаа энэ хугацаанд хангачихъя л гэж. 

Н.Цэрэнбат: -Үндэсний хороо угаасаа ажиллачихсан байгаа.

Ц.Даваасүрэн: -Тэр хүрээндээ явчихъя. Бас хөтөлбөр байгаа шүү дээ. Энэ хүрээндээ бас ажлуудаа хийгээд явчихъя. Мөнгө, төгрөг, албуудаа санхүүжүүлээд явах юмаа ирэх жилийнхээ төсөвт суулгаад ингээд хуулийн дагуу явчихъя гэж байгаа юм. 
Л.Элдэв-Очир: -Тэрбишдагва гишүүн.

Д.Тэрбишдагва: -Уг нь Тогтохсүрэн гишүүнийхээр явчихаж болмоор байгаа юм. Тэгээд хуульд нийцүүлэхгүй болохоор ийм асуудал гарчих гээд байгаа юм уу гэсэн л. Энэ хуулийг нь уншихаар ингээд байна л даа. Тухайлбал, 21.1 дээр гэхэд Агаарын бохирдлын эсрэг сангийн үйл ажиллагааг Засгийн газрын тусгай сангийн тухай хуулиар зохицуулна гээд. Энэ чинь бол дараагийн хуультай, сангийн заалт чинь энэ дээр бас орчихсон байгаад байгаа байхгүй юу. Тэгэхээр чинь ингээд хуулийн зөрчил гарчих гээд байгаа юм биш үү гэж харагдаад байна л даа. Гол нь. Тийм зөрчил гарчих гээд байгаа. Тэгэх юм бол энэ чинь өөрөө буруу юм болчихно.
Энийг Тамгын газрынхан сайн тайлбарлахгүй бол би энийг анзаараагүй байсан чинь сая Агаарын тухай хуулийн тухайлбал, 15.7-г нэг уншаадах даа, дараа нь 21.1-ийг уншихаар агаарын бохирдлын эсрэг сан гэж үг чинь энэ дээр орчихоод байдаг. Гэтэл дараагийнх нь хуулийг бид өөр цаг хугацаанд батлах гээд байхаар чинь үг үсэгний давхардал бий болоод тэгээд энэнээсээ болоод зөрчил гарчих гээд харагдаад байна.

Л.Элдэв-Очир: -Тамгын газрын хуулийн хэлтсээс тайлбар байна уу? 
Байхгүй бол бүгдээрээ ингэе. Түрүүний санал хураалтаа хүчингүй болгоод тэгээд шинэ томьёоллоор сана хураачихъя. Тэгж таарч байна уу? Түрүүний санал хураалтаа хүчингүй болгох санал хураалт явуулаад. Саналаа татаж аваад.
Тогтохсүрэн гишүүн үг хэлье.
Д.Тогтохсүрэн: -Би түрүүн горимын санал гаргасан юм л даа. Уул нь ажлыг хурдавчлах үүднээс нь ярьсан юм. Агаарын тухай хуулийн асуудал дээр бол. Гэхдээ ер нь яаравчилсан журмаар орж ирсэн мөртлөө яг батлах гээд ирэхээр тэгээд 2019 он гээд юм яриад байх юм. Тэгвэл заавал яарах хэрэг байсан юм уу, ер нь? Би бол Агаарын тухай хуулийг уул нь явуулчих л хууль байгаа юм. 
Гэхдээ яахав нэгэнт Засгийн газар өөрөө 2019 он. Тэгвэл энэ хууль дээр та нар 2019 оны 1 сарын 1 гээд оруулчих ёстой байхгүй юу. Тэгэхгүй тэгээд цэг тавьж оруулж ирчихээд. Тэгээд бид нар горимын санал байхгүй байна гээд горимын санал гарахаар болохгүй гээд ингээд байж болохгүй л дээ. Гэхдээ яахав би хүндэтгээд түрүүний гаргасан анхны хэлэлцүүлгээр батлах горимын саналаа татаж аваад, энэ дээр Цэрэнбат гишүүний гаргасан саналын дагуу санал хураалт явуулах ийм ажил болж байна гэж бодож байна.
Л.Элдэв-Очир: -Тэгвэл Тогтохсүрэн гишүүн саналаа татаж авсантай холбогдуулаад шинэ томьёоллоор нь хугацааг нь заавал оруулах юм байна.
Санал хураалтын томьёоллыг хэлье. Төслийн 3 дугаар зүйлийг дор дурдсанаар өөрчлөн найруулах. 

3 дугаар зүйл.Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.

Санал хураалт.
Санал хураалтад 20 гишүүн оролцсоноос 12 гишүүн дэмжиж 60 хувиар санал дэмжигдлээ.

2.Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөлтэй холбогдуулан зарчмын зөрүүтэй санал гаргаж саналаа тайлбарлан үг хэлэх гишүүн байна уу. Саналтай гишүүд нэрсээ өгнө үү.
Тэрбишдагва гишүүн нэрээ өгч байна, бичгээр нэлээн гишүүн санал өгсөн байна.

Тэрбишдага гишүүн.

Д.Тэрбишдагва: -Одоо энэ чинь энэ хуулийн хамгийн доод талд нь 2 дугаар зүйл гээд энэ хуулийг 2018 оны төддүгээр сарын төдөн гэсэн байх юм. Тэгэхээр саяын хууль чинь 2019 он болчихоор энэ чинь 2018 биш 2019 оны 1 сарын 1-ээс болж хувирах уу? Томьёоллынхоо хамгийн доод талд нь 2018 оны гээд бичсэн байна лдаа. Энэ чинь 2019 оны 1 сарын 1 болж хувирах нь ээ дээ? Тийм учраас тэр дээр анхаараарай гэж хэлэх гэсэн юм.

Л.Элдэв-Очир: -Амарзаяа гишүүний зарчмын зөрүүтэй санал. 12.2.9-д уул уурхайн орчны бохирдлыг арилгах, хүн амд үзүүлж буй сөрөг нөлөөллөөс урьдчилан сэргийлэхэд шаардлагатай зардлыг санхүүжүүлэх, дэмжлэг үзүүлэх гэсэн саналын томьёолол байна. Энэ саналын томьёоллоор санал хураая.

Амарзаяа гишүүн тайлбар.

Н.Амарзаяа: -Засгийн газрын тусгай сангийн тухай хуульд нэмэлт оруулах тухай, Агаарын бохирдлын эсрэг сангийн орлого нь өөрөө агаарын бохирдлын төлбөрийн орлогын 100 хувь байхгүй юу. Тэгээд агаарын бохирдлын төлбөр нь 2018 онд 30 тэрбум төгрөг юм. 30 тэрбум төгрөгийн 90 хувь нь нүүрсний орлогоос орж ирж байгаа юм.

Экспортод гарч ирж байгаа 1 тонн нүүрс болгоноос, 1 тонноос 1000 төгрөгийн агаарын бохирдлын төлбөр авдаг юм. Тэгээд Монгол Улс нийтдээ 28 сая тонн нүүрс экспортод гаргана гээд 30 тэрбумын 28 тэрбум төгрөг нь нүүрсний орлого байхгүй юу. Агаарын бохирдлын орлогыг бүрдүүлж байгаа орлогын гол эх үүсвэр нь өөрөө нүүрс байхгүй юу. Тэгэхээр энэ агаарын бохирдлын эсрэг сан гэдгийн зарцуулах арга хэмжээг санхүүжүүлэх энэ арга хэмжээ дотор нь ерөөсөө нүүрс, уул уурхай орчмын бохирдлын асуудал, тэр орчимд амьдарч байгаа хүн амд үзүүлж байгаа сөрөг нөлөөллийг арилгах талаар төсөл хөтөлбөр барьж ирвэл тэрийг дэмжих, санхүүжүүлэх эх үүсвэрийн заалт байхгүй байгаа байхгүй юу. Тэгэхээр 9 дэх заалт болгоод нэмээд оруулаач ээ гэсэн ийм санал өгч байгаа юм.
Л.Элдэв-Очир: -Баярлалаа, Амарзаяа гишүүн ээ. Тэгэхээр 122.2.9-д гэсэн нэмэлт заалтыг Амарзаяа гишүүний зарчмын зөрүүтэй саналаар санал хураалгая.
Санал хураалт.

20 гишүүнээс 12 гишүүн санал өгч 60 хувиар дэмжигдлээ.
Дараагийн зарчмын зөрүүтэй санал. Тэрбишдагва гишүүнээс гаргасан зарчмын зөрүүтэй саналын томьёоллыг уншиж танилцуулъя.
1.Төслийн 2 дугаар зүйлийг доор дурдсанаар өөрчлөн найруулах.

2 дугаар зүйл.Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө гэсэн саналын томьёоллоор санал хураалгая.

Санал хураалт.
20 гишүүн санал хураалтад оролцсоноос 14 гишүүн дэмжиж 70 хувиар энэ санал дэмжигдлээ.
3.Улсын Их Хурлын гишүүн Б.Саранчимэг. Саналын томьёолол. Засгийн газрын тусгай сангийн тухай хуулийн 26 дугаар зүйлийн 26.3 дахь хэсгийн 6.4.10 гэсний дараа 6.4.24 гэж нэмэх. Энэ нэмэлт орсноор ажлын албатай болж зөвхөн агаарын бохирдлын эсрэг сангийн ажлын албаны үүргийг гүйцэтгэхээс гадна орчны бохирдлыг бууруулах үндэсний хорооны ажлын албаны үүргийг давхар гүйцэтгэнэ. Одоо яаманд гэрээгээр гурван ажилтан ажиллаж байгаа. Үүнийг албажуулж байгаа болно.

Зарчмын зөрүүтэй саналтай холбогдуулж тайлбар байгаа юу?

Энэ 26.3 болохоор хуулийн төсөлд хөндөгдөөгүй заалт учраас санал хураалгах боломжгүй юм байна, Саранчимэг гишүүн ээ. Уучлаарай.
Санал хураалт явуулж дууслаа.
Дараагийн хууль. Агаарын бохирдлын төлбөрийн тухай хуульд өөрчлөлт оруулах тухай хуулийн төсөлтэй холбогдуулан зарчмын зөрүүтэй санал гаргах. 

Саналаа тайлбарлаж үг хэлэх гишүүд байна уу. 

Бичгээр нэг санал өгсөн байна. Өөр саналтай гишүүд байна уу? 

Хоёр санал байна. Тэрбишдагва гишүүний санал, Тогтохсүрэн гишүүн, Тэмүүлэн гишүүн, Саранчимэг гишүүн, Баттөмөр гишүүн гэсэн ийм зургаан гишүүний гаргасан зарчмын зөрүүтэй санал байна.

Саналын томьёоллыг уншиж танилцуулъя. Агаарын бохирдлын төлбөрийн тухай хуульд өөрчлөлт оруулах тухай хуулийн 2 дугаар зүйлийг хасах. 

Тайлбарлаж үг хэлэх гишүүн байна уу?

Тогтохсүрэн гишүүн.

Д.Тогтохсүрэн: -Энэ Агаарын бохирдлын төлбөрийн тухай хуулийн 4 дүгээр зүйлийн 4.1.6, 4.5 дахь заалтад орсон агаар бохирдуулагчаас төлбөр авах дээр “иргэн” гэдгийг хасаад байгаа юм. Ер нь Их Хурлын гишүүд бид нар иргэний хариуцлага заавал байх ёстой. Тийм учраас энэ утгаар нь энэ заалтыг хасаж өмнөх хуулийнх нь үйлчлэлийг хэвээр нь байлгая гэдгээр нь санал оруулж байгаа юм.

Л.Элдэв-Очир: -Баярлалаа. Засгийн газраас хууль санаачлагчаас тайлбар.

Цэрэнбат гишүүний микрофон.

Н.Цэрэнбат: -Одоо мөрдөгдөж байгаа Зөрчлийн тухай хуулийн 7.4 дүгээр зүйлийн 3 дахь заалтад хүн ам оршин суугаа орчны агаарыг бохирдуулан хүний эрүүл мэндэд сөргөөр нөлөөлөх нөхцөлийг бүрдүүлсэн бол хүнийг 1000 нэгжтэй тэнцэх хэмжээний мөнгөөр, хуулийн этгээдийг 10000 нэгжтэй тэнцэх хэмжээний төгрөгөөр торгоно гэсэн ийм. Түрүүн миний хэлээд байсан хуулийн заалт нь Зөрчлийн тухай хууль дээр байгаад байгаа учраас бид нар ингээд давхардуулаагүй гэсэн, хасаж байгаа юм. Одоо байгаа нь. Сая Засгийн хурлаар байцаагч нарт нь эрх өгөх асуудал нь бас шийдэгдээд тэгээд энэ заалт үйлчлэх болоод явж байгаа юм.
Л.Элдэв-Очир: -Тайлбар ерөнхийдөө ойлгомжтой. Өнгөрсөн жил бид нар Зөрчлийн тухай хуулийг баталсан. Энэ хууль дээр яах вэ гэхээр маш олон хууль дээр байгаа зөрчлийн заалтуудыг нэгтгэж оруулж ирсэн. Энэ дээр яах аргагүй иргэнтэй холбоотой, байгаль орчин, агаарын бохирдолтой холбоотой асуудлаар хуулийн заалт байгаа учраас давхардуулахгүй гээд. Энэ хуулиараа бол иргэн 1000 нэгж буюу 1 сая төгрөг, аж ахуйн нэгж 10000 нэгж буюу 10 сая төгрөгийн торгууль хүлээхээр ийм санкцтай ийм заалт байгаа учраас давхардуулахгүй гэж оруулж ирсэн юм байна. Нэгэнт зарчмын зөрүүтэй санал гарсан учраас санал хураая.
Саналын томьёоллыг дахиж уншъя. Агаарын бохирдлын төлбөрийн тухай хуульд өөрчлөлт оруулах тухай хуулийн 2 дугаар зүйлийг хасах гэсэн саналын томьёоллоор санал хураая.

Санал хураалт.

20 гишүүн оролцсоноос 14 гишүүн дэмжиж 70 хувиар энэ санал дэмжигдлээ.
Дараагийн зарчмын зөрүүтэй санал. Тэрбишдагва гишүүн.

1.Төслийн 3 дугаар зүйлийг доор дурдсанаар өөрчлөн найруулах.

3 дугаар зүйл. Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.

Та тайлбар хэлэх үү?

Санал хураалт явж байна.

20 гишүүн санал хураалтад оролцсоноос 6 гишүүн дэмжиж 14 гишүүн татгалзсанаар 70 хувиар энэ санал дэмжигдсэнгүй.

Энэ сангийн хууль маань 1 сарын 1-ээс хэрэгжих учраас саяын санал хураалтыг хүчингүй болгоод дахин санал хураалт явуулъя. Энэ бас ойлголтын зөрүү гараад будилчихлаа. 
Хүчингүй болгохоор санал хураая.

Санал хураалт.

20 гишүүн оролцсоноос 16 гишүүн дэмжиж энэ хүчингүй болгох санал дэмжигдлээ.
Дахиад саналын томьёоллоороо санал хураалгая.

3 дугаар зүйл. Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.

Санал хураалт.

 20 гишүүн оролцсоноос 16 гишүүн дэмжиж 80 хувийн саналаар энэ санал дэмжигдлээ.
4.Гаалийн албан татвараас чөлөөлөх тухай хуулийн төсөлтэй холбогдуулан зарчмын зөрүүтэй санал гаргаж саналаа тайлбарлаж хэлэх гишүүд байна уу?

Энд хоёр санал ирсэн байна. Энэ хоёр санал дээр Тэмүүлэн гишүүн. 
Би сая асуудаг нь нэмж зарчмын зөрүүтэй санал гаргах гишүүн байна уу гэж асууж байгаа юм. Тийм болохоор хоёр санал ирсэн байна. Тэгээд хоёр саналыг тус тусад нь санал хураалгая.
Улсын Их Хурлын гишүүн Тогтохсүрэн, Баттөмөр, Тэмүүлэн, Саранчимэг, Тэрбишдагва нараас ирүүлсэн зарчмын зөрүүтэй санал.
Хуулийн төслийн татвараас чөлөөлөх бараанаас агаарын тоосонцор шүүх амны хаалт гэснийг хасах гэсэн ийм саналын томьёолол байна. Энэ дээр саналаа тайлбарлах гишүүд.
Даваасүрэн гишүүн гаргаагүй юм байна, та.

Ц.Даваасүрэн: -Санаачлагчийн хувьд хэлье. Гишүүд ээ, энэ агаарын бохирдлын ялангуяа 80 хувийг эзэлж байгаа гэр хорооллын иргэд чинь орлогогүй ядуу. Энэнд хэлмэгдэж байгаа хүмүүс чинь ихэвчлэн хүүхэд, багачууд. Тийм учраас энэ удаа бид нар ингээд янз бүрийн арга хэмжээнүүдийг энэ өвлийн улиралд авч чадахгүй болчихоод байгаа байхгүй юу. Тийм учраас тэр хүүхдүүдийнхээ байгаа газар нь агаар цэвэршүүлэгч шүүгчүүдийг тавьж өгье.

Нөгөө нэг асуудал нь бол тэр хүүхдүүддээ хямдханаар, ялангуяа орлого багатай иргэдээ макстай болгоход. Тэд нар чинь карманаа тэмтэрч үзэж л энийг шийдээд байгаа шүү дээ. Тийм учраас хямдруулж өгөөд байгаа юм. Тэгээд уг нь та нар маань энэ агаарын бохирдол дээр их л ач холбогдол өгөөд байгаа юм. Тэгсэн мөртлөө агаарын бохирдлын татварын хэмнэлт нь 54-хөн сая төгрөг шүү дээ. Энийг уг нь шийдээд явчихмаар байгаа юм л даа. Хямд болог л дээ. Хямд болох тусмаа тэрийг чинь хүн авна шүү дээ. Хямд биш байх юм бол авч чадахгүй. Тэгээд зарим нь ингээд дотоодын үйлдвэрлэл гээд байгаа юм. Яг үндсэндээ бид нар шүүгчтэй маскны резинийг нь битгий хэл утсыг нь ч үйлдвэрлэж чаддаггүй улс шүү дээ. Тэгээд авчирч байгаад угсрах тухай л ярих гээд байх шиг байгаа юм л даа. Тэгэхээр хэдүүлээ 54 сая төгрөгийн төлөө ингээд суугаад байх хэрэг байна уу, үгүй юу. 
Бид нар яг энэ дээр агаарын бохирдлоос үнэхээр сэтгэлээрээ гаръя гэж байгаа бол 54 тэрбум, 500 тэрбумын тухай ярина шүү. Тэгж байж бид нар энэнээс ангижруулна уу гэхээс биш 54 сая төгрөг дээр ингээд татгалзаад суугаад байх юм бол энэ явахгүй ээ. Эхлээд энэ арга хэмжээнүүдээ авах хүртэл макстай байлгая, агаарыг нь хүүхдүүдийнхээ орчинд шүүгээд өгчихье л гэж байгаа хэрэг шүү дээ.
Л.Элдэв-Очир: -Санал гаргасан гишүүдээс тайлбар байна уу?

Тогтохсүрэн гишүүн.

Д.Тогтохсүрэн: -Баярлалаа. Бид нар маск зүүхийг эсэргүүцэж байгаа юм огт байхгүй. Зүүх ёстой, бохирдлоос хамгаалах ёстой гэдэгтэй санал нэг байгаа юм. Хамгийн гол нь энийг Монголдоо үйлдвэрлэх боломжтой. Амны хаалтыг Монголд үйлдвэрлэх боломжтой. Энд гадна маш олон аж ахуйн нэгжүүд харж байгаа. Амныхаа хаалтыг гадаадаас авна гээд бид нар Улсын Их Хурал шийдвэр гаргах юм бол энэ арай болохгүй ээ. Тийм учраас амны хаалтыг бид нар Монголдоо үйлдвэрлэх боломжтой гэж үзэж байгаа учраас гааль, НӨАТ-аас чөлөөлж болохгүй гэж байгаа юм.

Харин Засгийн газар өөрөө Монгол Улсын хэмжээнд амны хаалт үйлдвэрлэдэг үйлдвэрлэгчдийг дэмжих үүднээс Хөгжлийн банк болон бусад санхүүгийн эх үүсвэрийн зээлийн дэмжлэг үзүүлж энэний үнийг хямдруулах, өртгийг хямдруулах чиглэлээр тодорхой арга хэмжээ авах боломжтой гэж ингэж үзэж байгаа юм. Заавал амны хаалтаараа гадны импортлогч компаниудыг дэмжих шаардлага байхгүй гэдэг үүднээс Их Хурлын зургаан гишүүн зарчмын зөрүүтэй санал гаргасан юм.

Л.Элдэв-Очир: -Өөр тайлбар хэлэх гишүүн бий юу?

Тэмүүлэн гишүүн.

Г.Тэмүүлэн: -Агаарын бохирдлыг бууруулахтай холбогдуулаад бас татвараас чөлөөлж байгаа асуудлууд дээр гээд маск, агаар шүүгч бол арай л, зарчмын хувьд болж байгаа юм уу, болохгүй юм уу. Ер нь энэ дээр тооцоо судалгаа хийсэн юм уу? Бид нар Төсвийн тухай хууль дээр өөрчлөлт оруулах гэж байгаа асуудал, төсвийн тогтвортой байдлын асуудал хөндөгдөж байгаа иймэрхүү төсөвтэй холбоотой, хөрөнгө мөнгөтэй холбоотой асуудал дээр уг нь жаахан тооцоо судалгаатай хандъя гэдэг асуудлыг ярих гээд байгаа юм.
Яг саяын агаар шүүгч, маск гэдэг юм уу, шалны халаалт ч гэдэг юм уу, энэ дүнгээр иймэрхүү хэмжээгээр бид нар татварыг бууруулаад эдгээр бүтээгдэхүүнүүд дээр зах зээлийнх нь үнийг бууруулах баталгаа бид нар гаргаж чадах уу гэдэг асуудлыг асуусан. Энэ дээр тоймтой хариултыг манай Сангийн яамныхнаас бас хариулт өгч чадаагүй. Тэгээд би ер нь цаашдаа бид нар зарчим нь яах юм бэ? Төсвийн сахилга бат, хариуцлагын асуудлууд яригдаад байдаг. Төсөв батлагдсанаас хойш сар хагасын хугацаа болчихлоо. Тэгээд бүтэн сар хагасын хугацаанд бараг 3 дахь татварын өөрчлөлтийн асуудал төсөв дээр ингэж орж ирж байгаа асуудал болж байна.

Ер нь энэ төсвийн жилийн дундуур зардал нэмж байгаа ч гэдэг юм уу, нэг талаасаа татварын орлогыг бууруулаад эргээгээд тэр алдагдлаа яаж нөхөх гэдэг асуудлууд нь тодорхойгүй асуудал болчихоод байдаг. Энэ дээр тодорхой хариулт өгөх хүн байна уу? Засгийн газрын зүгээс яаж бодож байгаа юм бэ? Төсвийн тэнцэл өөрөө өмнөх төсөв батлагдахад нэлээн алдагдалтай орж ирсэн. Одоо дахиад энэ маань 9 тэрбумаар нэмэгдэх нь байна. Тэгэхээр энэ одоо энэ зөрүүтэй алдагдлаа яаж нөхөн асуудал дээр тодорхой хариулт өгөхгүй байна.
Сангийн яамнаас харин сая Булгантуяа сайд маань ороод ирлээ. Энэ дээр уг нь яг төсөв хэлэлцэж байгаа асуудал шиг асуудлууд байх ёстой. Төсвийн бодлогын газрын дарга нь хаана байгаа юм бэ, төрийн нарийн, сайд нь ч гэдэг юмуу, ингээд тодорхой хариултуудыг өгмөөр байх юм. Энэ бол маш чухал хариуцлагатай асуудал. Бид нар дахиад төсвийн сахилга бат, хариуцлагын асуудлыг өмнөх төсөв дээр баахан ярьсан. Одоо ингэж эргээд энэнийхээ эсрэг ийм асуудлууд орж ирээд байдаг. Энийг яах ёстой вэ? Тэгээд тооцоо судалгаа л баймаар байна. Хамаг гол тооцоо судалгаа хийж байх ёстой газар бол манай Сангийн яам байгаад байгаа. Шөнийн тариф жишээ нь 0-лэлээ гээд яг хичнээн хувь нь ашиглаж байгаа юм бэ, гэр хороололд. Тэнд яг тэр айлууд нь өөрсдөө шалны халаалт байдаг юм уу, байдаггүй юм уу, саяын агаар шүүгчийг хэрэглэдэг юм уу хэрэглэдэггүй юм уу. Эсхүл хэрэглэх боломж байгаа юм уу, байхгүй юм уу ч гэдэг юм уу. Иймэрхүү асуудлууд дээр уг нь нэлээн судалгаатай шинжлэх ухаанч байдлаар хандмаар байгаад байгаа юм. Би энэ үндсэн дээр л ядаж маскных асуудлыг нь авъя. Энэ дээр Сангийн яам тодорхой хариулт өгвөл уг нь их сайн байна. Ийм л байр суурьтай байгаад байгаа юм.

Л.Элдэв-Очир: -Үдээс өмнөх хуралдаанд оролцсон ажлын хэсгийн бүрэлдэхүүн дээр Булгантуяа сайд нэмж ирсэн байгаа. Тэгээд Сангийн яамнаас ийм асуулт яваад байгаа юм. Сая хуралдаан завсарласан хойгуур би тодорхой зарим нэг тооцооллуудыг авч харсан. Сангийн яам нэг тайлбар өгөөч.  Булгантуяа сайд тайлбар өгөх үү.

1 дүгээр микрофон, Булгантуяа сайд.

Х.Булгантуяа: -Байнгын хорооны гишүүдийн энэ оройн мэндийг хүргэе. Гаалийн ерөнхий газраас гаргасан статистикийн хувьд бол гаалийн албан татварт дээрх бараа бүтээгдэхүүнүүдийн 8,9 сая төгрөг. НӨАТ-т 1,7. Нийтдээ 2,5 тэрбум төгрөгийн асуудал яригдаж байгаа юм. Тэмүүлэн гишүүн, манай Улсын Их Хурлын гишүүдээс асуудал нь болохоор саяхан төсөв батлагдсан, төсөв дөнгөж хэрэгжээд эхэлж байгаа цаг үед бас Төсвийн тухай хууль гээд гол, гол ялангуяа төсвийн алдагдал өндөр байж байгаа цаг үед энэ асуудлыг хөндөж байна гэдэг өнцгөөс ярьж байна гэж би ойлгож байна.

ОУВС-тай тохирсон хөтөлбөрийн хүрээнд бид нар аль болохоор гаалийн татвар, хөнгөлөлтийн хэмжээг багасгах ийм үүргийг хүлээж байгаа. Гэхдээ бид нар энэ асуудлуудыг өмнөх засгийн үед ч гэсэн бас ярьж байсан юм. Ер нь халаалт, агаар шүүгч гэх мэтчилэн агаарын бохирдолтой тэмцэх иргэдийн нэн хэрэгтэй байгаа энэ хэрэгслүүдийг гааль, НӨАТ-аас чөлөөлөх энэ асуудлын хувьд бид нар авч хэлэлцэх ёстой гээд. Нөлөөллийн хэмжээ харьцангуй бага байна гэж Сангийн яамны зүгээс үзэж байна. Засаг дээр бол Сангийг яамнаас дэмжсэн. 2,5 тэрбум төгрөг.

Л.Элдэв-Очир: -Цэрэнбат сайд тайлбар бий юу? Орлого тал дээр та түрүүн тайлбар хэлээд байсан. Тэрийгээ хэлэх нь зөв байх.

Хууль санаачлагчаас асуулт асууж болох юм байна. Тийм болохоор би Цэрэнбат сайдаас нэг асуулт асуугаадахъя. Тэр юу вэ гэхээр түрүүн та тайлбар хэлээд байсан. Улсын төсвийн орлого талд ямарваа нэгэн хүндрэл учрахгүй нь ээ гэж ойлгогдохоор байгаа, тийм үү?
Цэрэнбат сайдын микрофоныг өгье.

Н.Цэрэнбат: -Энэ яригдаад байгаа татварын маань статистик тоогоор болохоор 2,5 тэрбум төгрөгийн татварын чөлөөлөлт, хөнгөлөлт бид нар яриад байгаа юм. Нийт дүнгээрээ 2,5. Тэр дээр ахуйн гэдэг дээр очоод уул уурхайн үйлдвэрлэлийн тоног төхөөрөмжийн халаагчийн том, том үнэтэй юу орсон байсан. Өдрийн хэлсэн дээр. Тэрнээс ингээд хасагдаад тоогоо шалгаад нэгтгээд үзсэн чинь нийтдээ 6,9 сая долларын бүтээгдэхүүн байгаа. Тэгээд гааль нь 800 сая, НӨАТ нь 1,7 тэрбум. Ингээд 2,5 тэрбум төгрөгийн асуудал байгаа. Өнгөрсөн оны гүйцэтгэлээр гааль, НӨАТ-ын татварын орлого 53 тэрбум төгрөгөөр давхацсан байгаа. Ер нь ингээд тусгайлан агаар шүүгч, халаагчаас гааль, НӨАТ-ын төдөн төгрөг оруулна гэсэн заалт байхгүй нийт дүнгээрээ явж байгаа учраас ингээд төсөвт дарамт учруулахгүйгээр энэ асуудал шийдэгдэх боломжтой гэж үзсэн юм. 2,5 тэрбум.
Л.Элдэв-Очир: -Ер нь ердийн горимоор явж байгаа хуулиуд дээр бас ингээд судалгаа, материал дутуу орж ирдэг, буцаахаас аргагүй асуудлууд бас нэлээн гардаг. Энэ чинь яаралтай горимоор гээд ерөөсөө өчигдөр өргөн барьчихсан хууль болохоор энэ тоонууд дээр нь бас будлиад байгаа асуудал байсан. Түрүүн хуралдааны завсарлагаар тодруулсан. Энэ тулгамдаад байгаа асуудлыг шийдэхэд 2,5 тэрбум. Гэхдээ улсын төсвийн орлого тал дээр хүндрэл байхгүй, эх үүсвэр нь боломжийн гэсэн ийм тайлбарыг хийж байгаа юм.
Тэрбишдагва гишүүн.
Д.Тэрбишдагва: -Орлого давчихсан учраас мөнгө байна гэж яриад байгаа чинь бас логикын хувьд буруу болчихоод байгаа юм. Зарчим нь өөрөө маск зүүхэд нь гаднаас оруулж ирж байгаа гадаадын импортын барааг дэмжээд байгаа юм л даа. Харин халаалтын асуудал, гэрээ халаах гэж байгаа тэр асуудал бол өөр юм. Тэгэхгүй ингээд энэ Булгантуяа сайдын тайлбар ч яахав. Дэд сайд орж ирээд ингэж тайлбарлахаас өөр аргагүй байх л даа. Засгийн газраас орчихсон учраас. Тэрнээс биш Сангийн сайд, Сангийн яамныхан ширхэг зоосыг ч гэсэн үргүй зарлагадахгүй л гэж байгаа юм. Энэ цаад логикоор нь аваад үзэх юм бол энэ яг ногоон уутнаас дор юм болно шүү. Макс, гадаадаас орж ирж байгаа маскыг дэмжиж байна гэсэн юм явна шүү.
Тийм учраас энэ өөрөө бага мөнгөний асуудал биш. Ерөнхийдөө бол Улаанбаатар хотыг утаагүй болгох гэдэг асуудлыг ярих гэж байгаа болохоос биш утаандаа маск зүүх гэдэг асуудал хоёрын хооронд их ялгаа байгаа байхгүй юу. Тийм учраас логик нь тэрүүгээр яваад байгаа учраас бид яавал дэд бүтцийг нь бий болгох вэ, яавал их олон тэрбум доллар бий болгож энэ утаагүй болгох вэ гэдэг асуудал болохоос биш утаатай бай, хамгаалъя, маск зүүе гэсэн юм яригдаад байгаа байхгүй юу. Тийм учраас даргын хэлээд байгаа тайлбар, Сангийн яамны хэлээд байгаа тайлбарыг хүлээж авч болмооргүй л санагдаад байгаа юм даа.
Л.Элдэв-Очир: -Баярлалаа. Тэгэхээр санал гаргасан гишүүд тайлбар хийлээ. Асуулт, хариулт авч дууслаа.
Санал хураалт явуулъя. Санал хураалтын томьёоллыг дахин унших нь зөв байх.
Хуулийн төслийн татвараас чөлөөлөх бараанаас агаарын тоосонцор шүүх амны хаалт гэснийг хасах гэсэн ийм саналын томьёоллоор санал хураалт.
Санал хураалт.

20 гишүүн санал хураалтад оролцсоноос 16 гишүүн дэмжиж 80 хувиар уг санал дэмжигдэж. Өөрөөр хэлбэл, энэ заалт хасагдлаа гэсэн үг.
Дараагийн санал хураалт.

5.Төслийн 3 дугаар зүйлийг доор дурдсанаар өөрчлөн найруулах гэсэн саналын томьёоллыг Чойжилсүрэн гишүүн оруулж ирж байна.
 3 дугаар зүйл. Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.

Санал хураалт.

20 гишүүн санал хураалтад оролцсоноос 5 гишүүн дэмжиж 15 гишүүн татгалзсанаар уг санал дэмжигдсэнгүй.
Энэ санал дэмжигдээгүйтэй холбоотойгоор дараагийн санал хураалтын томьёоллыг уншиж танилцуулъя.

Саналын томьёолол. Гаалийн албан татвараас чөлөөлөх. 

3 дугаар зүйл.2018 оны 01 дүгээр сарын 20-ны өдрөөс эхлэн дагаж мөрдөх гэдгээр санал хураалт явуулъя. Санал гаргасан Цэрэнбат.

Санал хураалтаа түр хойшлуулъя.

Даваасүрэн гишүүн.

Ц.Даваасүрэн: -Агаар шүүгч хасагдаагүй, зөвхөн макс уу? Миний юм биш ээ, бид нар хүүхдүүдийнхээ эрүүл мэндийн төлөө юмыг хасаад байж болохгүй шүү дээ. Хэдэн маскны төлөө та нар. Маскныхаа утсыг ч хийж чаддаггүй байж Монголд үйлдвэрлэнэ гээд дэмий юм яриад байх юм.
Л.Элдэв-Очир: -Санал хураалтын томьёоллыг дахин уншъя. 3 дугаар зүйл дээр 2018 оны 1 дүгээр сарын 20-ны өдрөөс эхлэн дагаж мөрдөнө гэж оруулж байгаа юм. Түрүүний санал унасантай холбогдуулж энэ санал хураалтыг явуулж байгаа. Тийм болохоор дэмжих нь зөв байх.
Санал хураалт.

20 гишүүн санал хураалтад оролцсоноос 15 гишүүн дэмжиж 75 хувийн саналаар энэ санал дэмжигдлээ.
Дараагийн хууль. Нэмэгдсэн өртгийн албан татвараас чөлөөлөх тухай хуулийн төсөлтэй холбогдуулан зарчмын зөрүүтэй санал гаргаж, саналаа тайлбарлан хэлэх гишүүд байна уу? Бичгээр санал ирүүлсэн байгаа. Бичгээр хоёр санал ирсэн байна. Өөр санал байхгүй бол энэ хоёр дээр санал хураалгая.

Саналын томьёолол.

1.Тогтохсүрэн, Баттөмөр, Тэмүүлэн, Саранчимэг, Тэрбишдагва нарын таван гишүүний гаргасан саналын томьёолол.

Хуулийн төслийн чөлөөлөх бараанаас агаарын тоосонцор шүүх амны хаалт гэснийг хасах. Энэ болохоор НӨАТ-ын тухай хууль шүү дээ. Нэмэгдсэн өртгийн албан татвараас чөлөөлөх тухай хууль дээр.

Энэ саналын томьёоллоор тайлбар хэлэх гишүүн байна уу?
Байхгүй байна. Санал хураалт.

Санал хураалтад 20 гишүүн оролцсоноос 13 гишүүн дэмжиж 65 хувийн саналаар уг санал дэмжигдлээ.

Дараагийн зарчмын зөрүүтэй санал. Чойжилсүрэн гишүүнээс оруулж ирсэн санал байна.

Төслийн 3 дугаар зүйл. Энэ хуулийг 2019 оны 1 дүгээр сарын 1-ний өдрөөс эхлэн дагаж мөрдөнө.

Санал хураалт.

Түрүүн татварын асуудал. Одоо болохоор НӨАТ-ын асуудал яваад байгаа шүү дээ. 
20 гишүүн оролцсоноос 2 гишүүн дэмжиж 18 гишүүн татгалзсанаар саяын санал уналаа.
Саяын санал унасантай холбогдуулаад Цэрэнбат гишүүнээс зарчмын зөрүүтэй санал гаргаж байна.

 3 дугаар зүйл дээр. 2018 оны 1 дүгээр сарын 20-ны өдрөөс дагаж мөрдөнө гэсэн саналын томьёоллоор санал хураая.

Санал хураалт.

19 гишүүн оролцсоноос 14 гишүүн дэмжиж 78,9 хувийн саналаар уг санал дэмжигдлээ.

Гишүүд анхааръя. Одоо хурал дуусах нь.

Санал хураалт явуулж дууслаа. Таван хуулийн төслөөр.

Хуулийн төслүүдийн анхны хэлэлцүүлэг хийсэн талаархи Байнгын хорооноос гарах санал, дүгнэлтийг Улсын Их Хурлын гишүүн Саранчимэг гишүүн чуулганы нэгдсэн хуралдаанд танилцуулна.

Хуулийн төслүүдийн анхны хэлэлцүүлгийг хэлэлцэж дууслаа. Гишүүдэд их баярлалаа.

Ингээд Байнгын хорооны хамтарсан хурал хаалаа.

Бичлэг буулгасан:

ПРОТОКОЛЫН АЛБАНЫ
ШИНЖЭЭЧ
Б.БАТГЭРЭЛ

